
Isumaqatigiissutip immikkoortuata matuma nunatsinni Naalakkersuisut Danmarkillu naalakkersuisuisa nunarput imminut napatittoq pillugu Sinaakkutitut isumaqatigiissutip ulloq 16. september 2025-meersumik malitseqartitsinissamik ataatsimut piumassuseqarneq uppernarsarpaa, tassani suliniutit arlallit tigussaasunngortinnerisigut atortussanngortinnerisigullu kiisalu malitseqartitsinerup nanginneqarnissai ilanngullugit. Naalakkersuisut qallunaallu naalakkersuisuisa sinaakkutitut isumaqatigiissutip immikkoortui allat atortuulersinneqarnissaannik suliat ingerlaqqinneri nangittumik ataqatigiissassavaat. 
Peqqinnissaqarfimmut immikkoortumi suliniutit 
Naalakkersuisut qallunaallu naalakkersuisuisa kalaallit katsorsarneqartut qallunaat napparsimaviini katsorsarneqarnissamik periarfissaqarnissaat, immikkut ilisimasalinnik katsorsaanermut periarfissaqarnissamut pingaaruteqartoq paaseqatigiiffigaat. Tamanna assersuutigalugu kræftertunik uummalluttunillu katsorsaanermut, kiisalu tarnikkut nappaatilinnik eqqartuunneqarsimasunik katsorsartinnissamut neqeroorutinut atuuppoq.
Taamaammat Naalakkersuisut qallunaallu naalakkersuisuisa 2026-mi kalaallit napparsimasut qallunaat napparsimaviini katsorsarneqarnissaannut 185,0 mio. kr.-t salliutinneqarnissaat isumaqatigiissutigaat. Tamanna manna peqqinnissaqarfimmut immikkoortitat siunertamut immikkoortinneqareersut qaffaavigineqarnerisigut pissaaq,taamaalilluni 2026-mi pingaarnersiuinermi tassunga ilassuteqartoqassalluni. Taakku saniatigut aningaasartuutit peqqinnissamut tunngasunik ataatsimut aningaasaliissutinit amerlaneruppata, 15,0 mio. kr.-t allat sillimmatissatut immikkoortinneqarput.
Naalakkersuisut qallunaallu naalakkersuisuisa 2026-mi ukiup affaani siullermi kalaallit napparsimasut qallunaat napparsimaviini immikkut ilisimasalinnik katsorsarneqartarnerannut siunissami aaqqissuusseriaatsinik malitseqartitsinissaq ilanngullugu isumaqatigiissutigaat.
Naalakkersuisut qallunaallu naalakkersuisuisa aamma qallunaat peqqinnissaqarfinni sulisut, soorlu nakorsat sygeplejerskillu, nikittaallutik nunatsinni sulisut amerlineqarnissaat siunertaralugu, nunatsinni peqqinnissaqarfiup Danmarkimilu nunap immikkoortuini akornanni nikittaalluni sulisarnermik aaqqissuussinerup ataani eqaatsumik isumaqatigiissuteqarnissamik ikorfartuinissaq isumaqatigiissutigaat. Taamaammat 2026-mi 10,0 mio. kr.-nik, ukiunilu 2027-2029 ukiumut 15,0 mio. kr.-nik aningaasaliissutinik immikkoortitsisoqarpoq. Aningaasat Danmarkimi nunap immikkoortuinut atugassanngortinneqassapput. 

Attaveqaasersuutini suliniutit 
Naalakkersuisut qallunaallu naalakkersuisuisa sinaakkutitut isumaqatigiissummi sanaartukkanik suliniutit taaneqartut annertussusaannik ingerlanneqarnissaannullu sukkasuumik qulaajaanissaq isumaqatigiissutigaat. Tamatuma kingorna sapinngisamik piaarnerpaamik misissueqqissaarnerit attuumassuteqartut aallartinneqassapput.
Misissueqqissaarnerit suliniutinik annertussutsikkut siunertatigullu inuinnaat immaqalu sakkutuut pisariaqartitaannik naliliinermik atuuttumik takutitsinissamik teknikikkut aningaasaqarnikkullu misissueqqissaarnernik malitseqassapput. Nunatsinni naalakkersuisoqarfiit Danmarkimilu ministereqarfiit attuumassuteqartut sanaartornermik suliniutit ingerlateqqinneranni ilaatinneqassapput.
Suliniutinik siuliani taaneqartunik aningaasalersuinermik aallartitsinermillu inaarutaasumik aalajangernissami, aningaasaliissutitigut toqqammaviit naammassineqarnissaannut Folketingimit taperserneqarnissaq siunertarineqarpoq.

